
Raghuvansha by Kalidas Chapter 1

ರಘುವಂಶಂ ಸರ್ಗಃ 1 ಕಾಲಿದಾಸಕೃತಂ

ವಾಗರ್ಥಾವಿವ ಸಂಪೃಕ್ತೌ ವಾಗರ್ಥಪ್ರತಿಪತ್ತಯೇ .

ಜಗತಃ ಪಿತರೌ ವಂದೇ ಪಾರ್ವತೀಪರಮೇಶ್ವರೌ .. 1-1..

ಕ್ವ ಸೂರ್ಯಪ್ರಭವೋ ವಂಶಃ ಕ್ವ ಚಾಲ್ಪವಿಷಯಾ ಮತಿಃ .
ತಿತೀರ್ಷುರ್ದುಸ್ತರಂಮೋಹಾದುಡುಪೇನಾಸ್ಮಿ ಸಾಗರಂ .. 1-2..

ಮಂದಃ ಕವಿಯಶಃ ಪ್ರಾರ್ಥೀ ಗಮಿಷ್ಯಾಮ್ಯುಪಹಾಸ್ಯತಾಂ .

ಪ್ರಾಂಶುಲಭ್ಯೇ ಫಲೇ ಲೋಭಾದುದ್ಬಾಹುರಿವ ವಾಮನಃ .. 1-3..
ಅಥವಾ ಕೃತವಾಗ್ದ್ವಾರೇ ವಂಶೇಽಸ್ಮಿನ್ಪೂರ್ವಸೂರಿಭಿಃ .
ಮಣೌ ವಜ್ರಸಮುತ್ಕೀರ್ಣೇ ಸೂತ್ರಸ್ಯೇವಾಸ್ತಿ ಮೇ ಗತಿಃ .. 1-4..
ಸೋಽಹಮಾಜನ್ಮಶುದ್ಧಾನಾಮಾಫಲೋದಯಕರ್ಮಣಾಂ .

ಆಸಮುದ್ರಕ್ಷಿತೀಶಾನಾಮಾನಾಕರಥವರ್ತ್ಮನಾಂ .. 1-5..

ಯಥಾವಿಧಿಹುತಾಗ್ನೀನಾಂ ಯಥಾಕಾಮಾರ್ಚಿತಾರ್ಥಿನಾಂ .

ಯಥಾಪರಾಧದಂಡಾನಾಂ ಯಥಾಕಾಲಪ್ರಬೋಧಿನಾಂ .. 1-6..

ತ್ಯಾಗಾಯ ಸಂಭೃತಾರ್ಥಾನಾಂ ಸತ್ಯಾಯಮಿತಭಾಷಿಣಾಂ .

ಯಶಸೇ ವಿಜಿಗೀಷೂಣಾಂ ಪ್ರಜಾಯೈ ಗೃಹಮೇಧಿನಾಂ .. 1-7..

ಶೈಶವೇಽಭ್ಯಸ್ತವಿದ್ಯಾನಾಂ ಯೌವನೇ ವಿಷಯೈಷಿಣಾಂ .

ವಾರ್ದ್ಧಕೇ ಮುನಿವೃತ್ತೀನಾಂಯೋಗೇನಾಂತೇ ತನುತ್ಯಜಾಂ .. 1-8..

ರಘೂಣಾಮನ್ವಯಂ ವಕ್ಷ್ಯೇ ತನುವಾಗ್ವಿಭವೋಽಪಿ ಸನ್ .

ತದ್ಗುಣೈಃ ಕರ್ಣಮಾಗತ್ಯ ಚಾಪಲಾಯ ಪ್ರಚೋದಿತಃ .. 1-9..
ತಂ ಸಂತಃ ಶ್ರೋತುಮರ್ಹಂತಿ ಸದಸದ್ವ್ಯಕ್ತಿಹೇತವಃ .
ಹೇಮ್ನಃ ಸಂಲಕ್ಷ್ಯತೇ ಹ್ಯಗ್ನೌ ವಿಶುದ್ಧಿಃ ಶ್ಯಾಮಿಕಾಽಪಿ ವಾ .. 1-10..

ವೈವಸ್ವತೋ ಮನುರ್ನಾಮಮಾನನೀಯೋಮನೀಷಿಣಾಂ .

ಆಸೀನ್ಮಹೀಕ್ಷಿತಾಮಾದ್ಯಃ ಪ್ರಣವಶ್ಛಂದಸಾಮಿವ .. 1-11..

ತದನ್ವಯೇ ಶುದ್ಧಿಮತಿ ಪ್ರಸೂತಃ ಶುದ್ಧಿಮತ್ತರಃ .
ದಿಲೀಪ ಇತಿ ರಾಜೇಂದುರಿಂದುಃ ಕ್ಷೀರನಿಧಾವಿವ .. 1-12..

ವ್ಯೂಢೋರಸ್ಕೋ ವೃಷಸ್ಕಂಧಃ ಶಾಲಪ್ರಾಂಶುರ್ಮಹಾಭುಜಃ .
ಆತ್ಮಕರ್ಮಕ್ಷಮಂ ದೇಹಂ ಕ್ಷಾತ್ರೋ ಧರ್ಮ ಇವಾಶ್ರಿತಃ .. 1-13..

ಸರ್ವಾತಿರಿಕ್ತಸಾರೇಣ ಸರ್ವತೇಜೋಽಭಿಭಾವಿನಾ .

ಸ್ಥಿತಃ ಸರ್ವೋನ್ನತೇನೋರ್ವೀಂ ಕ್ರಾಂತ್ವಾ ಮೇರುರಿವಾತ್ಮನಾ .. 1-14..

ಆಕಾರಸದೃಶಪ್ರಜ್ಞಃ ಪ್ರಜ್ಞಯಾ ಸದೃಶಾಗಮಃ .
ಆಗಮೈಃ ಸದೃಶಾರಂಭ ಆರಂಭಸದೃಶೋದಯಃ .. 1-15..
ಭೀಮಕಾಂತೈರ್ನೃಪಗುಣೈಃ ಸ ಬಭೂವೋಪಜೀವಿನಾಂ .

ಅಧೃಷ್ಯಶ್ಚಾಭಿಗಮ್ಯಶ್ಚ ಯಾದೋರತ್ನೈರಿವಾರ್ಣವಃ .. 1-16..
ರೇಖಾಮಾತ್ರಮಪಿ ಕ್ಷುಣ್ಣಾದಾ ಮನೋರ್ವರ್ತ್ಮನಃ ಪರಂ .

ನ ವ್ಯತೀಯುಃ ಪ್ರಜಾಸ್ತಸ್ಯ ನಿಯಂತುರ್ನೇಮಿವೃತ್ತಯಃ .. 1-17..
ಪ್ರಜಾನಾಮೇವ ಭೂತ್ಯರ್ಥಂ ಸ ತಾಭ್ಯೋ ಬಲಿಮಗ್ರಹೀತ್ .

ಸಹಸ್ರಗುಣಮುತ್ಸ್ರಷ್ಟುಮಾದತ್ತೇ ಹಿ ರಸಂ ರವಿಃ .. 1-18..
ಸೇನಾ ಪರಿಚ್ಛದಸ್ತಸ್ಯ ದ್ವಯಮೇವಾರ್ಥಸಾಧನಂ .

ಶಾಸ್ತ್ರೇಷ್ವಕುಂಠಿತಾ ಬುದ್ಧಿರ್ಮೌರ್ವೀ ಧನುಷಿ ಚಾತತಾ .. 1-19..

ತಸ್ಯ ಸಂವೃತಮಂತ್ರಸ್ಯ ಗೂಢಾಕಾರೇಂಗಿತಸ್ಯ ಚ .

ಫಲಾನುಮೇಯಾಃ ಪ್ರಾರಂಭಾಃ ಸಂಸ್ಕಾರಾಃ ಪ್ರಾಕ್ತನಾ ಇವ .. 1-20..

ಜುಗೋಪಾತ್ಮಾನಮತ್ರಸ್ತಃ ಭೇಜೇ ಧರ್ಮಮನಾತುರಃ .
ಅಗೃಧ್ನುರಾದದೇ ಸೋಽರ್ಥಮಸಕ್ತಃ ಸುಖಮನ್ವಭೂತ್ .. 1-21..

ಜ್ಞಾನೇ ಮೌನಂ ಕ್ಷಮಾ ಶಕ್ತೌ ತ್ಯಾಗೇ ಶ್ಲಾಘಾವಿಪರ್ಯಯಃ .
ಗುಣಾ ಗುಣಾನುಬಂಧಿತ್ವಾತ್ತಸ್ಯ ಸಪ್ರಸವಾ ಇವ .. 1-22..

ಅನಾಕೃಷ್ಟಸ್ಯ ವಿಷಯೈರ್ವಿದ್ಯಾನಾಂ ಪಾರದೃಶ್ವನಃ .
ತಸ್ಯ ಧರ್ಮರತೇರಾಸೀದ್ವೃದ್ಧತ್ವಂ ಜರಸಾ ವಿನಾ .. 1-23..

ಪ್ರಜಾನಾಂ ವಿನಯಾಧಾನಾದ್ರಕ್ಷಣಾದ್ಭರಣಾದಪಿ .

ಸ ಪಿತಾ ಪಿತರಸ್ತಾಸಾಂ ಕೇವಲಂ ಜನ್ಮಹೇತವಃ .. 1-24..
ಸ್ಥಿತ್ಯೈ ದಂಡಯತೋ ದಂಡ್ಯಾನ್ಪರಿಣೇತುಃ ಪ್ರಸೂತಯೇ .

ಅಪ್ಯರ್ಥಕಾಮೌ ತಸ್ಯಾಸ್ತಾಂ ಧರ್ಮ ಏವಮನೀಷಿಣಃ .. 1-25..
ದುದೋಹ ಗಾಂ ಸಯಜ್ಞಾಯ ಸಸ್ಯಾಯಮಘವಾ ದಿವಂ .

ಸಂಪದ್ವಿನಿಯಮೇನೋಭೌ ದಧತುರ್ಭುವನದ್ವಯಂ .. 1-26..

ನ ಕಿಲಾನುನಯುಸ್ತಸ್ಯ ರಾಜಾನೋ ರಕ್ಷಿತುರ್ಯಶಃ .
ವ್ಯಾವೃತ್ತಾ ಯತ್ಪರಸ್ವೇಭ್ಯಃ ಶ್ರುತೌ ತಸ್ಕರತಾ ಸ್ಥಿತಾ .. 1-27..

ದ್ವೇಷ್ಯೋಽಪಿ ಸಮ್ಮತಃ ಶಿಷ್ಟಸ್ತಸ್ಯಾರ್ತಸ್ಯ ಯಥೌಷಧಂ .

ತ್ಯಾಜ್ಯೋ ದುಷ್ಟಃ ಪ್ರಿಯೋಽಪ್ಯಾಸೀದಂಗುಲೀವೋರಗಕ್ಷತಾ .. 1-28..

ತಂ ವೇಧಾ ವಿದಧೇ ನೂನಂ ಮಹಾಭೂತಸಮಾಧಿನಾ .

ತಥಾ ಹಿ ಸರ್ವೇ ತಸ್ಯಾಸನ್ಪರಾರ್ಥೈಕಫಲಾ ಗುಣಾಃ .. 1-29..

ಸ ವೇಲಾವಪ್ರವಲಯಾಂ ಪರಿಖೀಕೃತಸಾಗರಾಂ .

ಅನನ್ಯಶಾಸನಾಮುರ್ವೀಂ ಶಶಾಸೈಕಪುರೀಮಿವ .. 1-30..

ತಸ್ಯ ದಾಕ್ಷಿಣ್ಯರೂಢೇನ ನಾಮ್ನಾ ಮಗಧವಂಶಜಾ .

ಪತ್ನೀ ಸುದಕ್ಷಿಣೇತ್ಯಾಸೀದಧ್ವರಸ್ಯೇವ ದಕ್ಷಿಣಾ .. 1-31..

ಕಲತ್ರವಂತಮಾತ್ಮಾನಮವರೋಧೇ ಮಹತ್ಯಪಿ .

ತಯಾ ಮೇನೇ ಮನಸ್ವಿನ್ಯಾ ಲಕ್ಷ್ಮ್ಯಾ ಚ ವಸುಧಾಧಿಪಃ .. 1-32..
ತಸ್ಯಾಮಾತ್ಮಾನುರೂಪಾಯಾಮಾತ್ಮಜನ್ಮಸಮುತ್ಸುಕಃ .
ವಿಲಂಬಿತಫಲೈಃ ಕಾಲಂ ಸ ನಿನಾಯಮನೋರಥೈಃ .. 1-33..
ಸಂತಾನಾರ್ಥಾಯ ವಿಧಯೇ ಸ್ವಭುಜಾದವತಾರಿತಾ .

ತೇನ ಧೂರ್ಜಗತೋ ಗುರ್ವೀ ಸಚಿವೇಷು ನಿಚಿಕ್ಷಿಪೇ .. 1-34..

ಅಥಾಭ್ಯರ್ಚ ವಿಧಾತಾರಂ ಪ್ರಯತೌ ಪುತ್ರಕಾಮಯಾ .

ತೌ ದಂಪತೀ ವಸಿಷ್ಠಸ್ಯ ಗುರೋರ್ಜಗ್ಮತುರಾಶ್ರಮಂ .. 1-35..

ಸ್ನಿಗ್ಧಗಂಭೀರನಿರ್ಘೋಷಮೇಕಂ ಸ್ಯಂದನಮಾಶ್ರಿತೌ .

ಪ್ರಾವೃಷೇಣ್ಯಂ ಪಯೋವಾಹಂ ವಿದ್ಯುದೈರಾವತಾವಿವ .. 1-36..

ಮಾ ಭೂದಾಶ್ರಮಪೀಡೇತಿ ಪರಿಮೇಯಪುರಸ್ಸರೌ .

ಅನುಭಾವವಿಶೇಷಾತ್ತು ಸೇನಾಪರಿವೃತಾವಿವ .. 1-37..

ಸೇವ್ಯಮಾನೌ ಸುಖಸ್ಪರ್ಶೈಃ ಶಾಲನಿರ್ಯಾಸಗಂಧಿಭಿಃ .
ಪುಷ್ಪರೇಣೂತ್ಕಿರೈರ್ವಾತೈರಾಧೂತವನರಾಜಿಭಿಃ .. 1-38..
ಮನೋಭಿರಾಮಾಃ ಶೃಣ್ವಂತೌ ರಥನೇಮಿಸ್ವನೋನ್ಮುಖೈಃ .
ಷಡ್ಜಸಂವಾದಿನೀಃ ಕೇಕಾ ದ್ವಿಧಾ ಭಿನ್ನಾಃ ಶಿಖಂಡಿಭಿಃ .. 1-39..
ಪರಸ್ಪರಾಕ್ಷಿಸಾದೃಶ್ಯಮದೂರೋಜ್ಝಿತವರ್ತ್ಮಸು .
ಮೃಗದ್ವಂದ್ವೇಷು ಪಶ್ಯಂತೌ ಸ್ಯಂದನಾಬದ್ಧದೃಷ್ಟಿಷು .. 1-40..
ಶ್ರೇಣೀಬಂಧಾದ್ವಿತನ್ವದ್ಭಿರಸ್ತಂಭಾಂ ತೋರಣಸ್ರಜಂ .

ಸಾರಸೈಃ ಕಲನಿರ್ಹ್ರಾದೈಃ ಕ್ವಚಿದುನ್ನಮಿತಾನನೌ .. 1-41..

ಪವನಸ್ಯಾನುಕೂಲತ್ವಾತ್ಪ್ರಾರ್ಥನಾಸಿದ್ಧಿಶಂಸಿನಃ .
ರಜೋಭಿಸ್ತುರಗೋತ್ಕೀರ್ಣೈರಸ್ಪೃಷ್ಟಾಲಕವೇಷ್ಟನೌ .. 1-42..

ಸರಸೀಷ್ವರವಿಂದಾನಾಂ ವೀಚಿವಿಕ್ಷೋಭಶೀತಲಂ .

ಆಮೋದಮುಪಜಿಘ್ರಂತೌ ಸ್ವನಿಃಶ್ವಾಸಾನುಕಾರಿಣಂ .. 1-43..

ಗ್ರಾಮೇಷ್ವಾತ್ಮವಿಸೃಷ್ಟೇಷು ಯೂಪಚಿಹ್ನೇಷು ಯಜ್ವನಾಂ .

ಅಮೋಘಾಃ ಪ್ರತಿಗೃಹ್ಣಂತಾವರ್ಘ್ಯಾನುಪದಮಾಶಿಷಃ .. 1-44..
ಹೈಯಂಗವೀನಮಾದಾಯಘೋಷವೃದ್ಧಾನುಪಸ್ಥಿತಾನ್ .

ನಾಮಧೇಯಾನಿ ಪೃಚ್ಛಂತೌ ವನ್ಯಾನಾಂ ಮಾರ್ಗಶಾಖಿನಾಂ .. 1-45..

ಕಾಪ್ಯಭಿಖ್ಯಾ ತಯೋರಾಸೀದ್ವ್ರಜತೋಃ ಶುದ್ಧವೇಷಯೋಃ .
ಹಿಮನಿರ್ಮುಕ್ತಯೋರ್ಯೋಗೇ ಚಿತ್ರಾಚಂದ್ರಮಸೋರಿವ .. 1-46..

ತತ್ತದ್ಭೂಮಿಪತಿಃ ಪತ್ನ್ಯೈ ದರ್ಶಯನ್ಪ್ರಿಯದರ್ಶನಃ .
ಅಪಿ ಲಂಘಿತಮಧ್ವಾನಂ ಬುಬುಧೇ ನ ಬುಧೋಪಮಃ .. 1-47..
ಸ ದುಷ್ಪ್ರಾಪಯಶಾಃ ಪ್ರಾಪದಾಶ್ರಮಂ ಶ್ರಾಂತವಾಹನಃ .
ಸಾಯಂ ಸಂಯಮಿನಸ್ತಸ್ಯ ಮಹರ್ಷೇರ್ಮಹಿಷೀಸಖಃ .. 1-48..
ವನಾಂತರಾದುಪಾವೃತ್ತೈಃ ಸಮಿತ್ಕುಶಫಲಾಹರೈಃ .
ಪೂರ್ಯಮಾಣಮದೃಶ್ಯಾಗ್ನಿಪ್ರತ್ಯುದ್ಯಾತ್ಯೈಸ್ತಪಸ್ವಿಭಿಃ .. 1-49..
ಆಕೀರ್ಣಮೃಷಿಪತ್ನೀನಾಮುಟಜದ್ವಾರರೋಧಿಭಿಃ .
ಅಪತ್ಯೈರಿವ ನೀವಾರಭಾಗಧೇಯೋಚಿತೈರ್ಮೃಗೈಃ .. 1-50..

